
Bu məlumatı diqqətə çat-
dırmaqda məqsəd ölkəmizdə 
keçirilmiş parlament seçkilərinin 
beynəlxalq aləmin diqqət 
mərkəzində  olduğunu 
təsdiqləməkdir. Fakt təkcə 
bununla bitmir. Fevralın 9-da 
– seçki başa çatdıqdan son-
ra “Hilton” otelində Amerika 
Birləşmiş Ştatları, ABŞ və Kanada 
üzrə Buxara Yəhudi Konqresi, 
Fransa Senatı, Almaniya, İsrail, 
Vyetnam, Braziliya, İspaniya, 
Pakistan, Macarıstan, Belarus 
və digər ölkələrin, həmçinin MDB 
Parlament Assambleyası, QİƏT, 
GUAM kimi nüfuzlu qurumlardan 
gəlmiş beynəlxalq müşahidəçilərin 
nümayəndələri keçirdikləri 
mətbuat konfransında ölkəmizdə 
keçirilən parlament seçkilərinin 
beynəlxalq standartlara uyğun 
olduğunu bildirdilər. 

Ümumiyyətlə, son iki gündə 
50-dək beynəlxalq müşahidəçinin 
açıqlaması seçki prosesinin azad, 
demokratik, şəffaf şəraitdə ölkənin 
qanunvericiliyinə tam uyğun 
olaraq keçirildiyini sübuta yetirir. 
Qeyd edildiyi kimi, seçkilərdə 1314 
namizədin iştirak etməsi deputat 
mandatı uğrunda mübarizənin 
yüksək rəqabət şəraitində aparıl-
masından xəbər verir.

Prezident İlham Əliyevin 
xalq arasında yüksək şəxsi 
nüfuzu, həyata keçirdiyi siyasətin 
möhtəşəm nəticələri parlament 
seçkilərində də özünü büruzə 
verdi. Hər dəfə respublika-
mızda azad və ədalətli, şəffaf, 
beynəlxalq standartlara uyğun 
seçkilər keçiriləndə Azərbaycanın 
beynəlxalq aləmdəki mövqeyi 
daha da möhkəmlənir, əlaqələri 
genişlənir, reytinqi yüksəlir. 

Son illər ölkəmizdə uğur-
la davam edən genişmiqyaslı 
islahatlar Milli Məclisin yeni 
tərkibdə formalaşmasına rəvac 
verdi. Bu da ölkəmizin yeni inkişaf 
mərhələsinə qədəm qoymasına, 
qanunverici hakimiyyətin daha çe-
vik fəaliyyətinə öz dəyərli töhfəsini 
verəcək. 

Mərkəzi Seçki Komissiyasının 
sədri Məzahir Pənahov növbəti 
mətbuat konfransında bir daha 

qeyd etdi ki, seçkilər qanunvericili-
yin tələblərinə uyğun keçirilib.  
5 min 573 məntəqənin hamısında 
səsvermənin vaxtında – səhər 
saat 8-də başlayıb axşam saat 
19-da insidentsiz başa çatması 
da bunu təsdiqləyir. Həmin gün 
hava şəraitinin pis olmasına 
baxmayaraq, ölkə üzrə ümumi 
seçici fəallığı 47,81 faiz olub. Bu, 
o deməkdir ki, 5 milyon 329 min 
460 seçicidən 2 milyon 547 min 
982-si səsvermədə iştirak edib. Bu 
faktı İslamabad Qlobal və Strateji 
Araşdırma Mərkəzinin icraçı direk-
toru Xalid Teymur Əkrəm Bakıda 
keçirdiyi mətbuat konfransında da 
diqqətə çatdırdı. Dedi ki, həmin 
gün havanın əlverişsiz olmasına 
baxmayaraq, seçici fəallığı diqqəti 
cəlb edirdi. Bu da, ilk növbədə, 
parlament seçkilərinə hazırlıq 
işlərinin yüksək səviyyədə təşkil 
olunmasının nəticəsi idi. 

Mərkəzi Asiya və Azərbaycan 
üzrə ekspert Mahmud Əsilxanın 
da fikirləri maraq doğurur. O 
da həmin gün havanın sərt 
keçdiyindən söhbət açır, ancaq 

yaşlı adamların səsverməyə 
gəlməsinin şahidi olduğunu bildirir. 
Bunu ölkədə seçki sisteminə 
olan maraqla əlaqələndirir. Bildirir 
ki, müşahidə apardığı zaman 
hər hansı qanun pozuntusuna 
rast gəlmədi. Yeni formalaşacaq 
parlamentin Azərbaycanda siyasi 
sistemin müasirləşməsində və 
demokratikləşməsində vacib rol 
oynayacağına əminliyini bildirən 
beynəlxalq ekspert bu seçkilərin 
inkişaf etmiş ölkələr üçün örnək 
olacağını vurğuladı. 

“Sevindirici haldır ki, soyuq 
hava şəraitinə baxmayaraq, 
seçicilər məntəqələrə gəlib səs 
verirlər. Mən yaşlı bir seçicidən 
belə soyuq havada səsverməyə 
gəlməsinin səbəbini soruş-
duqda dedi ki, seçkidə iştirak 
etməyimdən qürur duyuram. 
Doğrusu, bu cavabdan çox xoşhal 
oldum. İnsanlarında seçkiyə 
yüksək maraq göstərməsinin 
səbəbi ölkədə demokratiyanın, 
insan hüquq və azadlıqları-
nın yüksək səviyyədə müdafiə 
olunmasının təzahürü kimi 

qiymətləndirilməlidir”. Bu fikirləri 
isə ABŞ və Kanada üzrə Buxara 
Yəhudiləri Konqresinin koordina-
toru Rafael Nektal bildirdi. Dedi 
ki, ilk dəfədir ki, Azərbaycanda 
beynəlxalq müşahidəçi kimi 
seçkiləri izləyir. O, həmkarı ilə 
birlikdə Bakıdakı seçki məntəqələri 
ilə yanaşı, regionlardakı seçkiləri 
də izlədiyini dedi: “Əvvəlcə seçki 
məntəqələrində hazırlıq işləri ilə 
tanış olmuşuq. Fevralın 9-da isə 
seçkinin gedişini izlədik. Müşahidə 
apardığımız seçki məntəqələrində 
qanunvericiliyin tələblərinə ciddi 

riayət olunurdu. Hiss olunurdu 
ki, seçki məntəqələri buna tam 
hazırdır. Quba rayonuna səfərimiz 
daha maraqlı oldu. Çünki bu 
rayonda qar yağmışdı və hava çox 
soyuq idi. Buna baxmayaraq, yaşlı 
insanlar seçki məntəqələrinə gəlib 
istədiyi namizədə səs verirdi”. 

R. Nektal Azərbaycanda güclü 
vətəndaş cəmiyyətinin formalaş-
dığının şahidi olduğunu bildirdi. 
Seçkiyə gələn sadə vətəndaşlarla 
söhbət etdiyini bildirən beynəlxalq 
müşahidəçi insanların öz 
vətəndaşlıq məsuliyyətini anla-
malarından məmnun qaldığını 
bildirdi: “Onlar yaxşı bilirlər ki, 
ölkənin gələcəyi səsvermədə 
fəal iştirakdan asılıdır. Söhbət 
etdiyim vətəndaşlar Prezident 
İlham Əliyevə və onun yürütdüyü 
siyasətə çox inamla yanaşırlar. 
Azərbaycanda güclü vətəndaş 
cəmiyyəti formalaşıb”.

Amerikanın San-Dieqo Ştat 
Universitetinin professoru Mar-
tin Kruminq seçki prosesində 
şəffaflığın təmin olunmasını 

yüksək qiymətləndirsə də, onun 
üçün ən çox yaddaqalan, özünün 
dediyi kimi, azərbaycanlıların 
qonaqpərvərliyi, səmimiliyi 
olub: “Biz orta ümumtəhsil 
məktəblərinin birində yerləşən 
seçki məntəqəsində müşahidə 
aparıb, çıxmaq istəyəndə ko-
missiyanın sədri bizi çay və kofe 
içməyə dəvət etdi. Biz bundan 
çox məmnun olduq. Açığını deyim 
ki, Amerikada belə şey yoxdur. 
Diqqətimizi çəkən bir məqam da 
səsvermədən sonra seçicilərin 
komissiya üzvləri ilə səmimi 

söhbətləri oldu”.
Beynəlxalq müşahidəçilərin 

diqqətini cəlb edən digər bir 
məqam isə builki seçkilərdə 
gənclərin, xüsusilə də qadınların 
çoxluğu və fəallığı olub. Qeyd 
edildi ki, Azərbaycan Şərqdə 
qadınlara seçmək və seçilmək 
hüququ verən ilk müsəlman 
ölkəsidir. İlk dəfə olaraq, kişilərlə 
bərabər, qadınlara seçkilərdə işti-
rak etmək – seçmək və seçilmək 
hüququ verilib. Hazırda qadın-
larımızın müstəqil Azərbaycan 
dövlətinin ictimai- siyasi həyatında 
getdikcə artan rolu və mövqe-
yi milli dövlətçilik tariximizin ən 
böyük uğurlarındandır. Bu uğurlar 
bir tərəfdən, Azərbaycanda qadın 
fəallığı sayəsində çoxəsrlik tarixə 
söykənən zəngin ənənələr, digər 
tərəfdən ölkə rəhbərinin həyata 
keçirdiyi strateji inkişaf xəttində 
qadın siyasəti ilə bağlı seçilmiş 
prioritetlər üzərində qərar tutur. 
Builki parlament seçkilərində də 
bunun şahidi olduq. 276 qadın 
namizədin seçkilərə qatılması 

seçkiyə olan yüksək marağın 
göstəricisidir. Onların hamısı 
cəmiyyətdə sayılıb-seçilən qa-
dınlar оlub. Əsas göstəricilərdən 
biri də namizədlərin yaş həddi 
ilə bağlıdır. Namizədlər arasında 
gənclərin mütləq əksəriyyəti xarici 
ölkələrdə təhsil alanlardır.

Ölkəmizdə yaşayan bütün 
vətəndaşların seçki hüququnun 
təmin edilməsi qarşıya qoyulan 
prioritet vəzifələrdəndir. Xüsusilə, 
Ermənistanın işğalçı siyasəti 
nəticəsində doğma ata-baba yurd-
larından didərgin salınmış soy-

daşlarımızın seçmək və seçilmək 
hüququ daim dövlətimizin 
diqqət mərkəzində saxladığı 
məsələlərdən olub. 

Parlament seçkilərinə olan 
maraq siyasi partiyaların və 
onların təmsilçilərinin sayının 
çoxluğunda da özünü göstərdi. 
1314 namizəddən 246 nəfəri 
partiyaların siyahıları ilə irəli 
sürülüb. Təbliğat-təşviqat kampa-
niyası zamanı siyasi əqidəsindən 
və mövqeyindən asılı olmaya-
raq, bütün namizədlərə bərabər 
səviyyədə şərait yaradılıb. 

Heç bir ölkədə ideal seçki 
sistemi yoxdur. Hətta inkişaf etmiş 
ölkələrdə də keçirilən seçkilərdə 
də müəyyən nöqsanlar olur. 
Ola bilsin ki, bu seçkilərdə də 
seçkinin ümumi nəticəsinə təsir 
göstərməyən nöqsanlar baş verib. 
MSK sədri Məzahir Pənahov bu 
məsələyə münasibət bildirərkən 
dedi ki, pozuntulara yol verən 
bütün aşağı seçki komissiyaları 
ciddi surətdə cəzalandırılacaq. 
MSK sədrinin sözlərinə görə, belə 

pozuntulara yol verən seçki komis-
siyaları buraxılacaq: “Biz bununla 
bağlı qəti addımlar atacağıq. Seçki 
komissiyalarının səhv, xüsusən, 
bilərəkdən səhv etməyə haqqı 
yoxdur. Hətta lazım gəlsə, hüquq-
mühafizə orqanlarına müraciət 
edəcəyik. Biz seçki ilə bağlı 
müraciətləri KİV-in, ictimaiyyətin 
iştirakı ilə araşdıracağıq. Hər kəs 
imkanları daxilində proseslərə 
yardımçı olmalıdır”.

Seçkini müşahidə edən 
həm yerli, həm də beynəlxalq 
müşahidəçilərin, o cümlədən 

aparıcı kütləvi informasiya 
vasitələrinin sayı da təsdiqləyir 
ki, parlament seçkilərinə maraq 
böyük idi. Seçkinin gedişini 47 
ölkəni təmsil edən 132 beynəlxalq 
kütləvi informasiya vasitələrinin 
199 təmsilçisinin  işıqlandırması 
da bundan xəbər verir. Elə 
müşahidəçilərin sayı da rekord 
həddə idi: 59 beynəlxalq təşkilatı 
və 58 ölkəni təmsil edən 883 
beynəlxalq və 77 min 790 yerli 
müşahidəçi. Onlardan 35 min 152-
si siyasi partiyaların, 2 min 737-si 
isə QHT-lərin təmsilçiləri idi.

Seçkilərin gedişini izləmiş 
həm yerli, həm də beynəlxalq 
müşahidəçilərin rəyləri, eləcə 
də aparıcı kütləvi informasiya 
vasitələrinin nümayəndələrinin 
fikirləri bir daha təsdiqləyir ki, 
Azərbaycan dünya ictimaiyyətinə 
daha bir demokratik, şəffaf, azad 
və ədalətli seçki nümunəsi təqdim 
etdi.

Əliqismət BƏDƏLOV, 
“Xalq qəzeti”

Türkiyə Prezidenti Rəcəb Tayyib Ərdoğan fevralın 9-da Azərbaycan 
Prezidenti İlham Əliyevə telefonla zəng edib və Azərbaycanda keçirilən 
parlament seçkilərində Prezident İlham Əliyevin rəhbərlik etdiyi Yeni 
Azərbaycan Partiyasının qələbə qazanması münasibətilə dövlət başçısını təbrik 
edib, yeni parlamentə fəaliyyətində uğurlar arzulayıb. 

Prezident İlham Əliyev, öz növbəsində, göstərilən diqqətə və təbrikə görə 
minnətdarlığını bildirib.

Dövlət başçıları Azərbaycanla Türkiyə arasında dostluq və qardaşlıq 
münasibətlərinin bütün istiqamətlərdə bundan sonra da uğurla inkişaf 
edəcəyinə əminliklərini ifadə edib və yaxın zamanlarda yeni təmasların davam 
etdirilməsi haqqında qərara gəliblər.

Xarici müşahidəçilər parlament seçkilərinin beynəlxalq 
standartlara uyğun keçirildiyini bəyan etdilər

Görüşlərin, mətbuat 
konfranslarının hər birində 
Mərkəzi Seçki Komissiyasının 
əcnəbi müşahidəçilər və KİV 
təmsilçiləri haqqında seçkidən 
əvvəl verdiyi məlumatların 
hamısının real təsdiqini gö-
rürdük. Həmin məlumatlarda 
bildirilirdi ki, seçkilərlə əlaqədar 
883 beynəlxalq müşahidəçi 
akkreditasiyadan keçmişdir. 
Beynəlxalq müşahidəçilər 
59 beynəlxalq təşkilatı və 58 
ölkəni təmsil edirdilər. Eləcə də, 
parlament seçkilərinin gedişi-
ni 132 beynəlxalq KİV-in 199 
təmsilçisi işıqlandırırdı. Həmin 
KİV nümayəndələri ABŞ, Mek-
sika, Almaniya, Böyük Britaniya, 
Fransa, İtaliya, Türkiyə, Rusi-
yanın da daxil olduğu 47 ölkəni 
təmsil edirdilər. Həm əcnəbi 
müşahidəçilərin, həm də xarici 
jurnalistlərin təmsil etdiyi ölkələrin 
coğrafi mövqeyinə baxanda, gö-
zümüz önündə, az qala, dünyanın 
fiziki xəritəsi canlanırdı.

Əcnəbi müşahidəçilərin 
hamısı 9 fevral parlament 
seçkiləri haqqında müsbət fikir 
səsləndirirdilər. Ancaq  maraqlısı 

bu idi ki, hamısı eyni fikirdə 
olan insanların həddən artıq 
fərqli yanaşma tərzləri var idi. 
Məsələn, okeanın o tayından – 
Braziliyadan gəlmiş nümayəndə 
heyətinin üzvləri – Senatda və 
Konqresdə Azərbaycan – Brazili-
ya dostluq qruplarının rəhbərləri 
Antonio Anastasia və Klaudio 
Kajado keçirdikləri mətbuat 
konfransında ölkəmizdəki seçki 
prosesindən məmnunluqlarını 
bildirdilər: “Azərbaycana səfərimiz 
müddətində namizədlərlə ta-
nış olduq, seçicilərlə görüş-
dük. Seçkilər tam demokratik 
şəraitdə keçdi. Məntəqələrdə 
hər hansı qanun pozuntusu ilə 
rastlaşmadıq”. Onlar hətta, şəffaf 
və demokratik seçkilərə görə 
Azərbaycan xalqını təbrik etməyi 
də unutmadılar.

Xüsusilə qeyd edək ki, 
ölkəmizə gələn ən böyük 
nümayəndə heyətlərindən biri 
də MDB-nin müşahidə missiya-
sı idi. Biz həmin missiyanın da 
seçkidən sonra keçirdiyi mətbuat 
konfransında iştirak etdik. Mis-
siyanın rəhbəri Viktor Quminski 
dedi ki, Azərbaycanda parlament 

seçkiləri Azərbaycan Konsti-
tusiyası və qanunvericiliyinə 
uyğun olaraq, rəqabətli və 
demokratik şəkildə həyata 
keçirilib: “ “Bizdə kiməsə maneə 
yaradılması ilə bağlı məlumat 
yoxdur. Namizədlərlə bağlı onu 
deyə bilərik ki, seçkilərdə iştirak 
etmək istəyən namizədlərin sayı 
əvvəlki illərdəkindən çox idi. Bu 
seçicilərə daha layiqli namizədi 
seçmək şansı qazandırıb… Onu 

da bildirmək istərdim ki, yerli 
və beynəlxalq müşahidəçilərin 
sayı da kifayət qədər çox olub. 
Səsvermə sakit və yüksək şəkildə 
təşkil olunub”.

Yeri gəlmişkən, MDB 
Parlamentlərarası Assambleyası-
na üzv ölkələrin vətəndaşlarının 
Demokratiyanın, Parlamenta-
rizmin və Seçki Hüquqlarının 
İnkişafı Monitorinqi Beynəlxalq 
İnstitutunun direktoru İvan Muşket 

ayrılıqda keçirdiyi mətbuat konf-
ransında dedi ki, Azərbaycanda 
parlament seçkiləri seçki pro-
sesi qanunvericiliyə uyğun 
təşkil olunub: “Səsvermədən 
əvvəlki günlərdə siyasi parti-
yaların rəhbərləri ilə görüşdük, 
təəssüratımız yüksəkdir. Seçki 
Məcəlləsinin tələblərinə əməl 
olunur”.

Müstəqil Dövlətlər Birliyi-
nin müşahidə missiyasından 

əlavə, həmin quruma daxil olan 
ölkələrin özlərinin də ayrılıqda 
müşahidə missiyaları gəlmişdi. 
Məsələn, Belarus parlamentinin 
müşahidə missiyasının rəhbəri 
Sergey Raçkov müşahidə apar-
dıqları seçki məntəqələrində 
fəallığın olduğunu bildirdi. Dedi 
ki, təşkilatçılıq yüksək səviyyədə 
idi. Hazırlıq səviyyəsi də yaxşı 
idi. Namizədlərin hər biri üçün 
bərabər şərait yaradılmışdı. Bu da 

şəffaflığın və ədalətli seçkinin ol-
duğunu göstərirdi. Həm seçicilər, 
həm seçki təşkilatçıları, həm də 
namizədlərin nümayəndələri ilə 
apardığımız müşahidələr zamanı 
yüksək səviyyədə hazırlığın şahi-
di olduq. Qanun pozuntuları yox 
idi. İnanırıq ki, yeni parlamentlə 
də əməkdaşlığımızı davam 
etdirəcəyik”.

Növbəti mətbuat konfransında 
vyetnamlı müşahidəçinin işlətdiyi 
“Biz Azərbaycanın seçki keçirmək 
təcrübəsini öyrənməliyik” – ifadəsi 
tədbir iştirakçılarının marağına 
səbəb oldu. Asiyanın cənubundan 
gəlmiş müşahidəçi – Vyetnam – 
Azərbaycan parlamentlərarası 
dostluq qrupunun rəhbəri Nghiem 
Vu Khai bu fikirdə idi ki, istənilən 
xarici ölkədən gəlmiş şəxs üçün 
Azərbaycanda keçirilən seçkiləri 
sərbəst şəkildə izləmək müm-
kündür: “İnsanların barmaq-
larına mürəkkəbin vurulması 
da bizim üçün yenilik idi. Bu, 
şəffaflığın tam təmin edilməsinin 
göstəricisidir”. 

Asiyalı müşahidəçidən fərqli 
olaraq avropalı müşahidəçi– 
Almaniya Sosial Demokrat 
Partiyasının (SPD) üzvü, SPD 
fraksiyasından Ştefen-Klaudio 
Leme (o, 2009–2017-ci illərdə 
Alman Bundestaqının üzvü olub) 
əsas diqqəti seçkinin şəffaflığının 
üstünə çəkirdi: “ Azərbaycanda 
seçici fəallığı yüksəkdir və 
səsvermə prosesi şəffaf gedir. 
Hər kəs üzərinə düşən vəzifəni 
layiqincə yerinə yetirir”. 

İsrailli müşahidəçi, ta-
nınmış politoloq Arye Qut 

isə öz ölkəsindən gəlmiş 
müşahidəçilərlə yanaşı, İsrail 
mətbuatını təmsil edənlərin də 
adından danışdı: “Nümayəndə 
heyətimizin tərkibində dörd KİV 
nümayəndəsi və üç beynəlxalq 
müşahidəçi var. Onların  hamısı 
səsvermənin gedişi barədə 
müsbət fikirdədir”. 

Cənubi Asiyadan olan daha 
bir nümayəndə – İndoneziya 
müşahidəçilər missiyasının üzvü 
Veramella Ancaya Azərbaycan 
vətəndaşlarının ruh yüksəkliyi 
ilə səs verdiyini bildirdi və 
əlavə etdi ki, bu, səsvermə 
sisteminin səmərəliliyini 
göstərir: “Təşkilatçılıq səviyyəsi 
heyrətləndirir. Seçki prosesi 
azad, ədalətli və mütəşəkkil 
keçir. Həm yerli, həm də xarici 
müşahidəçilərin çox sayda olması 
seçkilərin şəffaflığından xəbər 
verir”. 

Qardaş Türkiyədə fəaliyyət 
göstərən “Ülkə” Telekanalının baş 
redaktoru, “Yeni Şafak” qəzetinin 
köşə yazarı Hasan Öztürk 
mətbuata verdiyi müsahibədə 
bildirib ki, gün ərzində davam 

edən ardıcıl müşahidələrimizdə 
seçici fəallığının normal olduğunu 
gördük və qanunazidd hallarla 
rastlaşmadıq. 

Daha bir müsəlman 
ölkəsinin müşahidəçiləri – 
Pakistan nümayəndələri də 
ölkəmizdə keçirilən parlament 
seçkiləri haqqında yüksək 
fikirdə olduqlarını söylədilər. 
İslamabad Qlobal və Strateji 
Araşdırmalar Mərkəzinin baş 
direktoru Xalid Teymur Əkrəm 
seçki başa çatdıqdan sonra 
“Hilton” otelində keçirdiyi 
mətbuat konfransında qətiyyətlə 
vurğuladı ki, 9 fevral seçkiləri 
azad, demokratik və şəffaf 
keçib: “Hər hansı qanun 
pozuntusuna rast gəlmədik. 
Bu seçkilər Azərbaycanın 
uğurlu gələcəyi yolunda atılan 
addımdır. Yeni formalaşmış 
parlamentin Azərbaycanın 
inkişafı üçün daha yaxşı işlər 
görəcəyinə əminik”.

Hazırladı:  
İttifaq MİRZƏBƏYLİ,  

“Xalq qəzeti”

9 fevral ərəfəsində, səsvermə günü və seçkidən 
sonra iştirak etdiyimiz tədbirlərin hamısında 
çoxsaylı əcnəbilərlə görüşdük. Ölkəmizə 

müşahidəçi, mətbuat təmsilçisi və hətta turist kimi 
gəlmiş əcnəbilərin hamısından həm Azərbaycan, 
həm də parlament seçkiləri barədə kifayət qədər xoş 
sözlər eşitdik. 

Azərbaycan demokratik, azad və ədalətli seçki 
keçirməyə qadir olduğunu bir daha təsdiqlədi 

